Gwasanaethau Boreol i Ysgolion Uwchradd  -  gol. Catrin Lewis


HAWLIAU A CHYFRIFOLDEBAU
· Emyn

· Yn yr ysgol mae hawl gan bob un i ddisgwyl eu bod nhw’n cael eu trin gyda pharch.  Yn y Beibl mae hanes am Iesu yn sefyll dros hawl plentyn oedd eisiau dod ato fe.

· Darlleniad

Iesu a'r plant bach – Marc 10

13 Roedd pobl yn dod â’u plant bach at Iesu er mwyn iddo eu cyffwrdd â’u bendithio, ond roedd y disgyblion yn dweud y drefn wrthyn nhw. 14 Roedd Iesu'n ddig pan welodd nhw'n gwneud hynny. "Gadewch i'r plant bach ddod ata i," meddai wrthyn nhw, ”Peidiwch eu rhwystro, am mai rhai fel nhw sy’n derbyn teyrnasiad Duw. 15 Credwch chi fi, heb ymddiried fel plentyn bach, wnewch chi byth ddod yn un o’r rhai mae Duw’n teyrnasu yn eu bywydau." 16 Yna cododd y plant yn ei freichiau, rhoi ei ddwylo arnyn nhw a'u bendithio.
· Mae gofalu am y gwan a sefyll dros eu hawliau, a siarad dros y rhai sy’n methu siarad drostynt eu hunain yn rhannau pwysig o’r hyn mae’r Beibl yn ei ddysgu.  Dyma eiriau Iago,                                                    
“Y math o grefydd mae Duw’r Tad yn ei ystyried yn bur ac yn ddilys ydy’r grefydd sy’n gofalu am blant amddifad a gwragedd gweddwon sy'n dioddef, ac sy’n gwrthod dylanwad y byd.”                                                                             
· Mae pawb yn hoffi sôn am hawliau.  Ond mae cyfrifoldebau yn bwysig hefyd – y pethau ddylem ni eu gwneud.  Gwrandewch ar eiriau Iesu Grist pan gododd dadl ymhlith y disgyblion ynglŷn â phwy oedd yr un mwyaf pwysig.

“Y mae brenhinoedd yn gallu ei lordio hi dros eu pobl.  Peidiwch chi â bod fel yna.  Yn hytrach, dylai’r un sy’n cael arwain ymddwyn fel gwas.  Pwy sydd fwyaf, yr un sy’n eistedd wrth y bwrdd neu’r un sy’n gweini?  Yr ydw i yn eich plith fel un sy’n gweini.”                                                                                                                                                                                                                                                                                             
Gweddïwn
Ein Tad,


Diolch am bopeth sydd yn cael ei wneud heddiw i ofalu am y gwan, y tlawd a’r rhai sy’n sâl. Rho nerth a doethineb i’r bobl sydd yn gweithio drostyn nhw o ddydd i ddydd, a rho galonnau cynnes i ni i wneud yr hyn a allwn i’w helpu.

Diolch am gael byw mewn gwlad sy’n rhoi hawliau i’r unigolyn. Helpa ni i werthfawrogi’r hawliau hynny, ond helpa ni hefyd i gymryd ein cyfrifoldebau o ddifri.


Diolch bod Iesu Grist wedi dod i’n byd fel gwas er ein mwyn ni.                              
Amen

